
[Tuan Yang di-Pertua mempengerusikan Mesyuarat]

UCAPAN DI BAWAH USUL
BERKENAAN PERKARA TADBIR KERAJAAN (P.M. 17)

Isu Akreditasi Penuh olenh MQA Kepada Program-program
yang Ditawarkan di Kolej Vokasional

11.34 pg.

Puan Hajah Natrah Ismail [Sekijang]: Terima kasih.
Assalamualaikum warahmatullahi wabarakatuh.

Tuan Yang di-Pertua, kolej vokasional terletak di bawah Kementerian
Pendidikan Malaysia (KPM) dan bukan Kementerian Pengajian Tinggi (KPT).
Oleh kerana itu, adalah tidak tepat bila mana ada yang menyatakan yang kolej
vokasional hanya mengajar kemahiran sahaja. Program Technical Vocational
and Education Training (TVET) secara umumnya ialah pembelajaran umum
bersama akademik dan kemahiran. Dalam aspek ini, pengajaran dan
pembelajaran di KV juga bersifat holistik. Ini adalah jaminan supaya graduan
KV akan lebih dinamik dan bersedia untuk belajar sepanjang hayat.

Pada mulanya program Diploma Vokasional Malaysia (DVM) dinilai
oleh Malaysian Qualifications Agency (MQA). Akan tetapi, kini DVM khasnya
yang melibatkan program teknologi akan dinilai oleh Malaysian Board of
Technologists (MBOT). Hal ini jelas memperlihatkan penurunan kuasa yang
termaktub di dalam Akta MQA.

Setakat ini, terdapat Program Seni Kulinari di kolej vokasional tertentu
dan Program Teknologi Elektrik di hampir 16 buah kolej vokasional termasuk
KV Segamat dan KV Batu Pahat di Johor dan telah mendapat akreditasi penuh
daripada MQA. Baru-baru ini, sebanyak 40 buah KV seluruh Malaysia telah
mendapat akreditasi untuk pelbagai program dari MBOT dan penambahan
bilangan yang layak mendapat akreditasi sebegini sedang giat ditambah dan

diusahakan.

Antara program diploma di KV Segamat yang telah mendapat akreditasi
dari MBOT dan sah untuk lima tahun ialah Program Teknologi Automotif,
Program Teknologi Elektronik, Program Teknologi Kimpalan dan Program
Teknologi Penyamanan dan Pendinginan Udara. Sebelum ini ramai yang
timbulkan diploma KV ini tidak diiktiraf. Akan tetapi sekarang sudah banyak
program diploma KV sudah mendapat akreditasi daripada MQA dan MBOT.

Justeru itu, saya mohon agar pihak kementerian mempercepatkan
pengiktirafan program-program yang masih belum mendapat akreditasi penuh
daripada MQA agar program-program yang ditawarkan bukan sahaja di KV
Segamat, bahkan kepada KV di seluruh Malaysia akan mendapat akreditasi
penuh supaya isu ini tidak menjadi penghalang kepada pelajar lepasan kolej

vokasional untuk mendapatkan peluang pekerjaan. Sekian, terima kasih.

11.37 pg.

Menteri Pengajian Tinggi [Dato' Dr. Noraini Ahmad]: Terima kasih
Tuan Yang di-Pertua.

Tuan Yang di-Pertua, proses penilaian akreditasi program-program
akademik yang ditawarkan oleh institusi pengajian tinggi dilaksanakan bagi
memastikan standard dan kualiti program-program tersebut berada pada tahap
yang tinggi. Dalam konteks penilaian akreditasi Program Diploma Vokasional
Malaysia (DVM) yang ditawarkan oleh kolej-kolej vokasional di seluruh negara,
kementerian melalui Agensi Kelayakan Malaysia (MQA) sentiasa bekerjasama
rapat dengan Bahagian Pendidikan dan Latihan Teknikal Vokasional (BPLTV)
Kementerian Pendidikan Malaysia dalam menyelaras dan menyelesaikan
sebarang isu yang mungkin timbul semasa proses penilaian berlangsung.

Berhubung permohonan akreditasi penuh bagi 257 program DVM kolej-
kolej vokasional sepertimana yang dibangkitkan oleh Yang Berhormat, MQA
sehingga hari ini masih belum lagi menerima permohonan tersebut daripada
BPLTV untuk diproses. Berdasarkan piagam MQA, proses penilaian ini akan
mengambil masa selama sembilan minggu bagi setiap program.

Tempoh tersebut diperlukan bagi membolehkan semua kriteria dapat
dinilai dengan tepat dan ia telah dipatuhi sepenuhnya oleh pemohon. Penilaian
bagi semua permohonan akreditasi penuh program DVM yang lengkap
diterima akan diproses segera setelah diterima oleh MQA mengikut piagam
yang telah ditetapkan.

Untuk maklumat Ahli Yang Berhormat, sehingga Oktober 2020
sebanyak 163 program DVM pelbagai bidang telah mendapat akreditasi penuh

daripada MQA. Program-program ini telah disenaraikan di dalam Daftar

Kelayakan Malaysia (MQR) yang merupakan daftar induk bagi semua program
akademik yang telah mendapat akreditasi penuh daripada badan penarafan
seperti MQA dan Malaysian Board of Technologist (MBOT). Program-program
yang telah disenaraikan dalam Daftar Kelayakan Malaysia adalah diiktiraf oleh
Jabatan Perkhidmatan Awam dan juga oleh pihak berkuasa melantik seperti
Suruhanjaya Perkhidmatan Awam dan Suruhanjaya Perkhidmatan Pelajaran.
Justeru, mana-mana graduan daripada program yang telah
disenaraikan tersebut adalah layak memohon untuk berkhidmat di sektor
awam ataupun melanjutkan pelajaran mereka ke peringkat yang lebih tinggi di
dalam dan di luar negara. Terima kasih banyak Tuan Yang di-Pertua.
n1140

Penyediaan Kemudahan Internet Melalui Platform UniFi
Khususnya dalam Kawasan Parlimen Tebrau

11.40 pg.

Tuan Steven Choong Shiau Yoon [Tebrau]: Tuan Yang di-Pertua dan
Yang Berhormat Menteri Komunikasi dan Multimedia, saya ingin menarik
perhatian Yang Berhormat Menteri berkenaan isu penyediaan perkhidmatan
internet dalam kawasan Parlimen saya.

Kawasan Parlimen Tebrau adalah campur kawasan kampung dan
bandar. Taman-taman seperti Desa Cemerlang, Puteri Wangsa, Pelangi Indah
dan Taman Gaya manakala kampung-kampung termasuklah Ulu Tiram,
Sungai Tiram, FELDA Ulu Tebrau, Bukit Dagang dan FELDA Cahaya Baru.
Kebanyakan kawasan taman memang telah disediakan kemudahan
perkhidmatan internet melalui platform Streamyx sejak awal tahun 2000 dan
kini ada taman-taman dinaiktarafkan ke UniFi.

Yang Berhormat Menteri, di dalam kawasan-kawasan tersebut di atas
terdapat kawasan perindustrian khususnya di Desa Cemerlang dan Sungai
Tiram. Di dalam taman-taman ada banyak perusahaan sederhana dan kecil.

Apa yang hendak dikemukakan oleh saya ialah sehingga hari ini masih
banyak taman dan kampung serta kawasan perindustrian Desa Cemerlang
dan Sungai Tiram tidak ada kemudahan UniFi. Sebagai contoh, dalam Taman
Pelangi Indah, 50 peratus taman masih gunakan Streamyx dan separuhnya
sudah ada guna pakai UniFi. Di kawasan kampung yang tertentu tidak perlu
disebut lagi.

Semasa kerajaan telah berusaha untuk menarik pelaburan dari luar
negara ke negara kita, ketiadaan internet jalur lebar seperti UniFi akan

menghalang pelabur untuk datang ke Malaysia. Setiap kali saya tanya kepada

Telekom Malaysia Berhad (TMB) berkenaan isu ini, jawapan yang diberi ialah
tiada modal untuk tujuan tersebut.

Oleh yang demikian, saya ingin memohon jasa baik Yang Berhormat
Menteri agar dapat mencari usaha menghalakan bantuan kepada TMB agar
mereka dapat melaksanakan rancangan persediaan platform atau backbone
untuk kemudahan UniFi ke kawasan-kawasan yang lama tertinggal dalam arus
perkembangan teknologi yang kian pesat di pentas telekomunikasi sedunia.

Semoga permohonan rakyat Tebrau dapat dipertimbangkan oleh Yang

Berhormat. Sekian, terima kasih.

11.42 pg.

Menteri Komunikasi dan Multimedia [Dato' Saifuddin Abdullah]:
Terima kasih Tuan Yang di-Pertua dan Yang Berhormat Tebrau.

Pada tahun 2020 terdapat sebanyak lebih dari 40,000 port jalur lebar
berkelajuan tinggi melalui perkhidmatan UniFi telah pun berjaya siap dipasang
dan disediakan oleh Telekom Malaysia di kawasan Tebrau. la telah
menyumbang kepada pertambahan sebanyak 54,000 port yang sedia
dilanggan untuk penduduk di kawasan tersebut.

Selain itu juga, terdapat 59 peratus dari kawasan berpenduduk di
kawasan Tebrau termasuk kawasan di FELDA Cahaya Baru, Kampung Sungai
Tiram dan FELDA Ulu Tebrau telah pun dilengkapi dengan perkhidmatan
UniFi, di mana penduduk di kawasan yang dinyatakan tersebut telah dapat
perkhidmatan tersebut.

Manakala bagi kawasan-kawasan perindustrian pula, 30 peratus dari
kawasan perindustrian Desa Cemerlang dan 90 peratus dari kawasan
perindustrian Sungai Tiram telah juga diliputi dengan perkhidmatan UniFi.
Kadar peratusan penembusan liputan ini dijangka akan meningkat apabila siap
kesemua perancangan penaiktarafan infrastruktur sedia ada dan juga
pemasangan baru yang telah dirancang.

Dalam pada itu, penambahbaikan perkhidmatan dan penaiktarafan
liputan di kawasan-kawasan ini sedang dijalankan secara berterusan. Pada
tahun ini, KKMM dengan kerjasama MITI dan MIDA telah melaksanakan Projek
Infrastruktur Digital di tiga buah kawasan perindustrian utama di Tebrau iaitu
Kawasan Perindustrian Tebrau 1, Kawasan Perindustrian Tebrau 2 dan
Kawasan Perindustrian Tebrau 3. Projek ini dijangka siap sepenuhnya pada
tahun 2021 dan pengguna di kawasan terbabit akan dapat menikmati akses

jalur lebar.

Selain daripada itu, bermula dari bulan April tahun ini Telekom Malaysia
telah bekerjasama dengan KKMM dan SKMM untuk menaik taraf
perkhidmatan Streamyx sedia ada yang melibatkan hampir lebih kurang
11,000 orang pelanggan lagi di kawasan Tebrau kepada perkhidmatan UniFi.

Antara kawasan yang akan dinaiktarafkan pada tahun 2021 ialah
FELDA Ulu Tebrau, Tanjung Puteri, Kong Kong, Desa Harmoni, Taman
Pandan, Industri Cemerlang. Manakala kawasan-kawasan lain akan
dinaiktarafkan secara berperingkat pada tahun 2022 termasuk Johor Jaya,
Puteri Wangsa, Dato Chellam dan beberapa buah kawasan lagi yang telah
dikenal pasti.

Dalam perancangan ini juga, aspirasi perkhidmatan komunikasi iaitu
menaik taraf infrastruktur sedia ada yang masih menggunakan teknologi
tembaga dinaiktaraf kepada teknologi yang menggunakan gentian optik fiber
akan disiapkan sepenuhnya di seluruh negara termasuk di Tebrau menjelang
2025. Bagi kawasan pembangunan baru, Telekom Malaysia bersama-sama
pihak penyedia perkhidmatan yang lain akan mengadakan kajian berterusan
bagi meningkatkan liputan di kawasan Tebrau.

Di samping itu, kita juga mempunyai dua buah pusat internet komuniti
yang di bawah seliaan SKMM yang boleh membantu penduduk tempatan
dalam program-program latihan berkaitan dengan ICT, keusahawanan dan
Science, Technology, Engineering and Mathematics (STEM) dengan izin.

Setakat ini, seramai 3,465 orang komuniti setempat telah mengguna
pakai perkhidmatan yang disediakan dan seramai 3,862 orang dari komuniti
setempat telah dilatih menerusi pelbagai program yang dikendalikan di kedua-
dua pusat internet komuniti tersebut iaitu di FELDA Ulu Tebrau dan di
Kampung Sungai Tiram.

Terima kasih Tuan Yang di-Pertua.

Tuan Yang di-Pertua: Terima kasih Yang Berhormat Menteri. Ahli-ahli
Yang Berhormat, dengan itu tamat sesi ucapan di bawah usul berkenaan
perkara tadbir kerajaan melalui Peraturan Mesyuarat 17 pada hari ini.
Mesyuarat Kamar Khas hari ini ditangguhkan sehingga jam 11.30 pagi, hari

Khamis, 5 November 2020. Terima kasih.

[Kamar Khas ditangguhkan pada pukul 11.47 pagi]



